
Osiguranje kvalitetne informacione osnove jedna je od ključnih pretpostavki generisanja kvalitetnih poslovnih odluka. Ova pretpostavka ostvaruje se kroz proces marketinških istraživanja koji može biti na više načina implementiran u preduzeću. U radu se preferiraju  marketinška istraživanja na osnovu primjene interneta i na njemu baziranih rješenja savremene informaciono-komunikacione tehnologije. Organizaciona platforma koja omogućava ispunjavanje ovih zahtjeva je marketing informacioni sistem čijom uspostavom u preduzeću se stvara adekvatan okvir za efikasnu organizaciju procesa marketinških istraživanja i generisanja marketinških odluka. Stoga se daje kritička analiza klasičnog koncepta i definiše konceptualni okvir marketinških istraživanja baziranih na primjeni interneta i informacionih tehnologija. Potencijal savremene informaciono-komunikacione tehnologije, u ovom radu, se posmatra iz ugla mogućnosti njene primjene i efekata primjene u procesu marketinških istraživanja. Koncept online marketinških istraživanja osigurava mogućnost korištenja interneta i na njemu zasnovanih informaciono-tehnoloških rješenja u funkciji unapređenja realizacije standardiziranog sistematskog postupka prikupljanja, obrade i prezentacije marketinških podataka. Ovaj koncept akcentira primjenu softverske podrške gdje priroda procesa marketinških istraživanja to dozvoljava, odnosno gdje se aktivnosti istraživača mogu supstituirati rješenjima savremene informaciono-komunikacione tehnologije. Stoga se sistematiziraju i opisuju najznačajnije metode prikupljanja podataka u okviru online marketinškog istraživanja, da bi se dala komparativna analiza klasičnog i online koncepta istraživanja. S obzirom na konceptualna opredjeljenja istražuju se teorijski modeli i problemi izgradnje i implementacije marketing informacionog sistema, da bi se izvršilo testiranje izgradnja marketing informacionog sistema na konkretnom slučaju iz domaće poslovne prakse. Analiza je pokazala da marketing informacioni sistem može biti adekvatno sredstvo u procesu izgradnje efikasnog sistema generisanja informacione osnove u funkciji unaprjeđenja poslovnih performansi preduzeća.

